
Tróndur Arge

Vit byrja í HB, sum í løtuni 
er í samráðingum við Heim­
ir Guðjónsson, um at blíva 
nýggjur venjari í felagnum, 
eftir at sáttmálin við Sigfríð 
S. Clementsen ikki bleiv 
longdur. Tað var In.fo, sum 
fyrst skrivaði, at Heimir 
Guðjónsson var upp á tal í 
Víkingi. Íslendskir miðlar 
vóru skjótir at sitera fyrrver­
andi venjaran hjá FH fyri, at 
hann als ikki kendi nakað til 
tað og at hann var í feriu.

Fáar dagar seinni kundi 
In.fo aftur boða frá, at 
Heimir Guðjónsson nú var 
í Føroyum og var i sam­
ráðingum við HB. Nakað 
sum íslandskir tóku upp, 
og síðani harfrá aftur aðrir 
føroyskir miðlar. Støðan er 
nú, at HB hevur givið 48 ára 
gamla íslendinginum eitt til­
boð upp á at verða venjari 
komandi kappingarár.

Venjari hjá hvørjum?
Tað verður mangan sagt, 
at tú kanst lesa eins nógv í 
teimum sáttmálunum, sum 
ikki blíva gjørdir, sum í teim­
um sáttmálunum, ið blíva 
gjørdir. Her ber eisini til at 
avlesa, at HB hevur ikki fing­
ið greiðu á komandi kapp­
ingarár.

Ári M. Jónsson er í Noreg 
og venur við Sandnes Ulf, 
sum liggur á triðja plássi í 
næstbestu deildini. Hann 
hevur í samrøðu við Rás2 
sagt, at hann ikki hevur slept 
dreyminum um at spæla 
yrkisfótbólt. Hann er ein av 
fleiri lyklaspælarum, sum 
ikki hava longt sáttmálan 
við HB.

Ein annar er málverjin 
seinnu árini, Teitur M. Gests­
son. 25 ára gamli málverjin 
boðar nú frá, at hann í løtuni 
leitar eftir einum møguleika 
uttanlands.

Orsøkin til at eg ikki havi 
gjørt nýggjan sáttmála er, 
at eg kanni møguleikarnar 

uttanfyri Føroyar. Eg eri 
opin fyri øllum møguleikum, 
men leiti fyribils í Danmark, 
Noreg og Íslandi, sigur Teitur 
M. Gestsson, sum hevur 
spælt við HB síðani 2011.

Ein triði spælari, sum 
ikki hevur longt sáttmálan 
er Jóhan Troest Davidsen. 
Liðskiparin er ein umbiðin 
harri í NSÍ, sum ynskir at fáa 
verjuspælaran heim.

Vit hyggja upp á møgu­
leikar, men vit ynskja 
fyrst og fremst eftir 
spælarum, sum 
eru NSÍ arar. Har 
er Jóhan Troest 
Davidsen ein av 
teimum, sum sjálv­
andi kundu hugsað 
okkum at fingið til 
felagið, segði Arn­
finn Langgaard, 
formaður í NSÍ, við 
Rás2 eftir seinast umfar í 
landskappingini.

Tað ljóðar eisini fyri vist, 
at KÍ hevur bjóðað Bartali 
Wardum ein sáttmála. 
Miðverjin hevur av álvara 
prógvað seg í bestu deildini 
í ár, men her ljóðar úr HB, at 
mann hevur góðar vónir at 
halda fast í honum.

Ross til Víking ella NSÍ
Sum stóð at lesa í Ítróttar­
Sosialurin mánadagin, so 
er Maurice Ross upp á tal í 
bæði Víkingi og NSÍ. Sum 
Sosialurin skilur støðuna, so 
hevur Víkingur bjóða hon­
um ein 1-ára sáttmála, men 
við ÍtróttarSosialin mána­
dagin segði hann, at hann 
væntaði at skriva ein tvey 
ára sáttmála.

Sorin Anghel er higartil 
einasti spælarin, sum hevur 
boðað frá, at hann ikki 
heldur fram í Víkingi, nú 
hann er blivin venjari hjá 
AB. Óvist er við spælarum 
sum Fróði Benjaminsen, 
meðan Atli Gregersen og 
Hans Jørgen Djurhuus hava 
sáttmála fyri komandi kapp­
ingarár. Ivast hevur eisini 

verið um Erling Jacobsen 
heldur fram at spæla í Vík­
ingi, tí hann býr í Havn. 

Tað hevur eisini ljóðað, 
at Philip Djodjevic hevur 
verið á veg til B36, men tað 
bleiv ikki til nakað. Hinvegin 
hevur ljóðað, at hann møgu­
liga skal royndarvenja í 
antin Íslandi ella Noreg. 
Eisini ljóðar, at Hans Pauli 
Samuelsen fer aftur til EB/
Streym.

Jónas aftur til Føroya
Høgri bakkurin á lands­
liðnum, Jónas Tór Næs, 
hevur uppsagt sáttmálan 
við íslendsku steypavinnar­
arnar, ÍBV. Tað váttar hann 
fyri Sosialinum. 30 ára gamli 
verjupælarin gjørdi upp­
runaliga ein trý ára sáttmála 
við ÍBV, men hevði møgu­
leika at uppsiga sáttmálan 
aftaná eitt ár. Millum annað 
hevur Jónas Tór Næs orlov í 
eitt ár frá arbeiðinum.

S e i n a s t 
Jónas Tór 
Næs var í 
Føroyum bleiv 
hann ársins spæl­
ari í B36. Tá feløg 
sum Víkingur, HB og 
NSÍ hava ein høgra bakk, 
so eru tvey boð eftir. KÍ og 
mest sannlíka er B36. 

Umbidnir Skála-
spælarar – Tórður 
eisini eitt boð
Michal Przybylski og Hákun 
Edmundsson eru tveir 
spælarar, sum boð eru eftir 
á Skála. Michal Przybylski, 
sum bleiv kosin til ársins 
unga spælara í 2017, hevur 
verið í samráðingum við B36, 
men sum skilst, so komu tær 
ikki á mál. B36 hevur strang­
an fíggjarpolitikk og helst 
eru fleiri um boðið eftir 
10-málsskjúttanum. Har í 
millum Skála, har hann spæl­
di í fjør.

Navnframi málverjin, 
Tórður Thomsen, hevur 
spælt sín seinast dyst fyri 
B36, men hevur enn ikki 
funnið sær nýtt felag. Tað 
ljóðar, at Skála er eitt gott 
boð, tí tað er óvist um Andras 
Gango heldur fram at spæla. 
Eyðun Klakstein, sum er 
nýggjur venjari á Skála, 
hevur verið venjari hjá Tórði 
Thomsen í B36 í 2015 og 2016.

In.fo hevur fyrr í hesum 
mánaðinum gitt, at Hákun 
Edmundsson verður nýggjur 
í KÍ til komandi kappingarár. 
Hann hevur enn eitt 

hálvt ár eftir av 
sáttmálanum við 

Vendsyssel, men hevur spælt 
á Skála farna kappingarár.

Tað ljóðar, at skiftið er 
sera sannlíkt, men KÍ hevur 
longu fingið ein nýggjan 
miðvallara í Kristoffuri 
Jakobsen.

KÍ skal eisini hava styk 
til verjuna, tí hvørki Jonas 
F. Rasmussen ella Ahmed 
Mujdragic halda fram í felag­
num. Jonas F. Rasmussen er 
fluttur aftur til Danmarkar, 
meðan Ahmed Mujdragic 
leitar eftir einum felag í Før­
oyum.

trondur@sosialurin.fo

Ongin venjari og ongir sáttmálar fyri komandi 
kappingarár. Tað er støðan í HB í løtuni, men 
nógv bendir á, at venjarin kemur upp á pláss 
í heilt skjótt. Her eru nakar søgur og onkrar 
leysasøgur úr føroyska fótbóltsumhvørvinum

